TESTAMENAT LETA GOSPODNJEGA 2006.

Dobra van vecer dobri ljudi,

   Odma' ću se pofaliti da svako godišće sve više kuć' nas sveto bolje doceka, parića sve bolju manjativu, više bićerinov, tako da su nan ve naše maškare sve veselije.

   Kako parvo oti bih se pofaliti da je 'va naša župa nakun pustih godišć debolece, dobro rinula naprid. Najzad sej' ucinilo malo više reda na ŠKVERU! One karonje od botov premaknule su se na uprav posaližani mu', pa dobro zapacivaju mesto Oskaru i Štefu, ki su se z'svojimin tonobilimin jopet dali toliko nažmorac, da od škvera ni ostalo njanke polak!

   Pokle su se bori kuntra kaićov spilali, kućarine su zbrufale. Dobotu bi bilo bolje da su 'ne metline od borov ostale. Po škuromun te je tote strah pasati, pa od ambulante do Pulicije moraš šteriku duperati. Na rivi kuići sempre laju, a Sibenjanin sve cini da boti ki intrivaju luku i oće se vezati, ne zapacivaju i kuštaju se ca dalje od njigove pošte od uligan! Briga je njega ćeli Simović i koliku jaspru pokupiti uzad njega.
   Lani smo se za feštu dobro zborbinali, svi su bili kuntinti, ali dijava ni da mira, pa si moga cuti da je janjetina bila slanija od slanih sardel, k'otomu da lebra nisu došla do sela, da je mandrija ka je pekla, popila kišu božju. Pari mi se da je tote parsti stavila Udruga od penšijunatov i našćahnula vlahu Radi da to de pju zasoli, ne bi li prodali ca više pića.

   Svi dobro znamo da smo se na špini vavik mogli vode napiti, režintati se i mulju razvintati nakun žmulića više! Ma toga više ni! Stavili su cep, a to moremo zafaliti onim karonjamin porkimin (a ni ih puno!), ki su bez rigvarda po noći z manigamin manovrali!!

   Ka' smo već na Tarznu, va taverni od Penšijunatov, di nima mira ni blagoslova, kad ca goli urdinaš, recu ti da nisi na redu, a ako to porefaš nate' se zbleju ko da si tuji! Kartaši sveto više kvilu, sve manje piju, fumaju, pa ti se pari da si doša vosik. Dvižu prešijun kamarijeru, a i celjadi okolo ka bi otila ćakulati, pa preporucan da lešto najdu karšćanina ki bi tote vaze argolu i na red to stavi!
  Najzad su Savini uspili zapalicati Štandarac, pa ga morete viti dešteranoga i bandunanoga na Tarznu. Jeli se to baš moralo dogoditi radi tih pustih zidov ki su se tote ugradili, a sve da bi se od nas odilili.

   Jazih se je fodra jedun al'troke trementni mul. Tav kadaver je zapasa celu Valu, tako da se covik još samo Jazićih more okupati.

   Vo godišće su masline toliko narapnule, da nisi moga dojti do besede od ovih naših maslinarov. Do cer nisu ni znali di su in masline, a danas se cinu furbiji od Žverincanov. Jena kumpanija je mlila Kukljici (jer da tamo više stece) i celu uboga noc cikotala. 
Druga je mlila Pakoštanimin (jerbo da je novi mlin), svi gladni i žajni, a treta kumpanija va Kožinu – pitajte Beloga i Rokova kako su pasali; tomu je puna berita i masli i ulja. Jedino Joja muci i posmihiva se – dubitun da se je dobro obuli!
   In tanto, naši su se maslinari toliko napatili i strošili, da to ulje mora kuriti samo pojacoj tarifi od žverinskoga.

   Cujin da se je selu dilila karitad, to-bože najpotribnijin, tako da posli toga malo ki so kin govori! A i ja san se zablesavi kako podiliti ovu moju karitad, a da svin bude pravo! Mepar će kako i uvik, bolji bokun dopasti 'noga ki ima, o onomu ki nima – blagoslov.

   Vidin da smo se našli govnih sovimin pustimin autimin, ki se vozu po selu kako se komu 'oće. Naša vlast je kako cujin imila sedutu, di su rekli da će tomu dojti kraju i da će ugraditi lazice po putih. Ote lazice govoru da bi morale imiti lokotić i kljucić! I uprav da će ih urdinati, kad su vidili da in je škrabica prazna! Svitiva bi ih da urdinaju pulicijota z'Grada da jedun dun fermiva oti auti i pokupi dobri šoldi, ne bi li se te karonje spametile i fermale sotin zulumun! Jerbo oti jedino razumu ka' ih klepneš po takujinu!

   Nakun svega recenoga, viti je da smo još deboli i dešperani i da puno ne otežin, poca bi diliti 'vo malo ca iman:
   Veseli me da su lani Cile i Gega mlaji jopet va naše kolo dohajali(a vidin ih jopet??); jesu li in se mulje rašćarale ili su in dodijali posli, a more biti su se zaželili kumpanije.
   Da se ca bolje razveselu i zagudu, ostavljin in butiljicu boljega. A i noj drugoj mandriji ka seje dešperala, preporucan da se va njih varžu.

   Vo zadnjih par godišć su me bandunale nike 'sobe ke su prije daržale do mene. Tote bih ko parvo ofrega Karuza ki se partindi da more zagajati bolje od gardelina, ali ga više ni viti, a još manje – cuti! Ruku mu more dati i Šain, koga jedino na takuin moreš urdinati. Zadnji put ih aviživan da preminu ćud i tornaju se gangi.

   Puno njih san spominja pasanih godišć, a kako vidin da se nisu popravili, ne meritaju njanke da ih ovde po imenu spomenin! Mepar da su svi obukli kotulice ke in dobro stoju.

   Lipo je viti posli toliko godišć, da je naš Jaser jopet poca dohajati va našu župu. Za sad je to samo nedilju, jerbo taverna na Tarznu rabota celi dun. Pari se da 'vo zadnje vrime pazi samo svoj interes, a ni mi kapac dati ruku – da ca pravednije podilin vu moju karitad.

   Najzad se je selu ugradila kućica di covik uz komin more i zafrajati! Makako je rekupera svoj vosik Volujaku i pokupi mandriju ka voli bolji bokunić. Tote se pasiva dobra manjativa od štajuna, a bogu fala, ni pića ne fali. Ta mandrija se toliko nagolužala i cujin da su već kaparali vogodišnjeg juncića, koga će požriti ovih dun. Tote se ociraju i kvilu do-kasna, a užaju i zarovati. Za sad Boris tarpi i ne žali se mašo, ma neće puno steći da mu napunu pipu, pa će ih dati k'vragun!

Nadijin se da bi i Jasera s'malo sriće mogli ukarcati va tav novi Vosik.

   Simović se vo zadnje vrime upire ne bi li dobiva na kartamin, kad već ni kapac zagrabiti uligan kako je uža! Svas se stoci va karte, poti se od muke, kvili kako da ga deru, a oni njegovi kumpanjoni-bacaći z'Lucine, Zof i Karlo, samo se smiju i sveto više mu dižu prešijun. Ne broju punti, ne vidu moti , ca-to hitaju, sempre ćepaju kartu-za-kartu, tako da je tote Simović na al'troke žurnati! Svas se potan torniva Lucinu, po putu in darži predike ne bi li sutra vecer bolje pasali.

   Ostavljin in mac novih, nesinjanih karat, pa neka se ucu doma, jerbo va tih godišć nisu više za pod smokvu.

   Pirica se je posli rabote na škveru lešto prebarka ma sinje more. More biti je to radi vele potribe, a more biti i radi vele ingordece. Ma kako goli okreneš – neudobar!

   Jeni noć se je tav žigundo po bonaci i misecini torniva z Banastra domun, kad mu je kaić naglo dobi brivu, a un se nako žvelat deštera preko kašetice od motora z nosun na pajolu. Svas u cudu i dobro ogrebešljun, s teškon mukon se je dviga i oserva jedun trementni bot na karmi. Tav ga je tako prasnu, da je pravo cudo kako ni potonu. Pirica nogo da s'kože zleti, poca je kviliti i beštimati, a te kavre porke nabljindane s'toga bota, nisu ni oćutili ca se je dogodilo i vac su zadimili! Kad su vidili zlo i gore i so kin imaju posla, lešto su pasali Pirici preko prove kijanticu boljega. Naglo je sve kalmalo!

    Kako vidimo da je Pirica debeloga uha i ni kapac cuti bot po karmi, preporucan mu da usprid sebe darži velo zarcalo, a na uhu jenu široku piriju, ne bi li mu uho ca goli ćepalo.

   Žigundo Batinjev Mlaji se partindi da sve zna o ovcamin i bravimin, pa ih je neudobar ša premaknuti. Bravu se to nikakor ni dopalo, jerbo je oserva da mu se tav smuca kolo njigovih ovac! Ni odalja, nogo ga je lešto i kruto trupnu pod lebra. Batina je pa natloh, a brav se da dva koraka nase i jopet se zaleti! Vidi un tote zlo i gore, s'teškon mukon se je iša i pobiga uzad šmrica i šmardele. Brav je pocateći za njin, pa Batini ni bilo puno za misliti, nogo se je zapalica va šmardelu za škapulati se od te idne Matanove beštije!! To mu je bilo do nauka, da se ne paca va ovce.

   Ostavljin mu jenu velu latu, da ju stavi kolo sebe, ko jopet ide kolo ovac!

   Pokle su se Bažilijo i Senka za vavik prebarkali na školj, dijava in ne da mira, pa sempre ulinaju po puntici. Sad in je lavko, jer in tote ne zapacivaju Lolić i Toka. Falu se da in Škoda, ko dobar sused vazima sve ca ćepaju, i to podobroj tarifi. Ma Marijoli to mepar ni pravo, jer govori da su to i njihove uline i da su se oni prija njih na te pošte od Puntice do Studene intaulali.

   Kako dobrin susedimin, ostavljin svakoj po piriju, pak neka se preko njeje dogovaraju di će ki pojti ulinati – da inse skosavice ne zapliću!

   Od kad je Mimi Španjev ćepa diliti našu vodu za veli šoldi, na more se odriva tek kolo podneva. Do cetire ure pasa sve bolje pošte, pokupi sve ca najde, pa i kalebi – ki su mu vavik na provi – dobro pasivaju. Posli njega, svi miki gremo na more, ni straha da ćemo zagrabiti, jer to vav na vrime ocisti.

   Ostavljin mu malo rigvarda i preporucan da kalma, kako bi i Joja ku ribicu ćepa.

Ovo ca ću van sa spripovidati ni se dogodilo ni za Franje Josipa, a ni za vrime drugoga Josipa, narecenoga Tita, ali se zato dogodilo pasanoga leta. Mito je neudobar, ne bi li ćepa ku modražicu, skundun hiti ne-unjulu mrižu. Jutri, ka je to ša dvignuti, dobro je popazi po moru da ga ne trapaju, i kad je vidi da je sve cisto, ala žvelta je to salpa na provicu. Ni moga zamisliti da su ga već markali s'kraja! Ni nog zakoraci na mul, svas je ustinu ka je oserva dvojicu va munturi. Odma su mu svi modrazi priseli.
   Ostavljin mu jeni kanoćali sokimin će imiti bolju vist, kako mu se ne bi jopet isto dogodilo.

   Pulicijotimin bih svitova da fermaju više vižitivati poštenu celjad i da najzad stanu na šparnohat koćamin, ke nan stružu po mandraćih.

   Kad smo već kolo koć, dubitun da va selu odavna ni bilo takovoga furbaćona ko ca je Šparuga Jurov. Tav ćifut nima njanke mrve ni krijunce ni rigvarda, pa po svakomu vrimenu drakmara kolo Molata i to uza sami kraj. Došlo je vrime da mu po moru pohitamo dužinu starih špaherov, ne bi li se larga Kulaf, jer domala nećeš moći ćepati ni kljinca.

   Kako vidin da nima pameti, neka ga Bog prosvitli i neka dojde s namin ovdeka, pa će postati puno bolji covik.

   Ostavljin mu gršćicu soli, ne bi li se spameti.

   Radi njega se je dogodila i parva vela dežgracija Jazih. Barguljac, Bura molajski je kvileći na njega plesnu more i svas nabrudan i nagućun mora ni bi kapac imbarkati se va hrostul. Poca je zvati i jokati i sva srića da su Matan i Batina Mlaji dobroga uha – pa su ga culi zadnji momenat i nako skrepenjenoga va batelu salpali. Govoru da je cela batela darćala.

   Preporucan mu, da kad naviga, kolo sebe zaveže plivuću tikvu!

   Vo leto smo mogli imiti velu feštu za mali šoldi na našoj rivi Lucini. Tote je škroka Luce, koga je ta njigova rabota na dva mesta u isto vrime toliko stavila poda-se, da mu ni bilo ni do pisme ni do borbina. U njega se moreš samo lešto napiti i kuleći zdotle ca prije pojti ća. Z'dalekoga je viti da ga je ćepala ingordeca, pa bi mu navrime svitova – jer još ni kasno – da kad-i-kad urdina ki goli taramot, da bi mu gosti godili i puno više pili.

   Ostavljin mu jenu škatulu ca sama sviri, kad mu već ni do tambure i 'armonike.

   Na kraju bi zapriti voj našoj mlađariji da se zbudu i ćepaju rabote kolo ve fešte, jerbo to cinimo najveć' radi njih i naše dice. Ko se ne zbudu, vo će se mepar dogodišće zagasiti na sramotu cile župe. Dubitun da su vo culi, pa san sigur da ćemo se i dogodišća vako pokupiti.

   Preporucan da vu manjativu podilite kako bog zapovida, a nemiga da narapnete kako ždralji i da se ne dogodi da niki ne moru dojti do bokunića. 

   Skužajte ca vo godišće va moja karitad ni mogla doseći svimin, nadijin se da ću se dogodišća refati.

  I najzad, kako i svake godine, onimin ki su mi veceras utvorili vrata i pomogli da se va fešta dogodi, ostavljin blagoslov Božji. A onim drugimin, ki su mi vrata zakracunali, kako i svako godišće ostavljin prokljestvo.

